
Монгол Улсын Их Хурлын долоо дахь удаагийн сонгуулиар 

байгуулагдсан Улсын Их Хурлын анхдугаар чуулганы 

Төсвийн байнгын хорооны 2016 оны 7 дугаар 

сарын 21-ны өдөр /Пүрэв гараг/-ийн  
хуралдааны гар тэмдэглэл

Улсын Их Хурлын гишүүн Ч.Улаан ирц, хэлэлцэх асуудлын дарааллыг танилцуулж, хуралдааныг даргалав.

Ирвэл зохих 19 гишүүнээс 11 гишүүн ирж, 57.8 хувийн ирцтэйгээр хуралдаан  19 цаг 00 минутад Төрийн ордны “В” танхимд эхлэв. 

Чөлөөтэй: З.Нарантуяа, Ө.Энхтүвшин;


Тасалсан: Ц.Даваасүрэн, Ж.Мөнхбат, Н.Номтойбаяр, Б.Наранхүү, Б.Чойжилсүрэн, С.Эрдэнэ;

Нэг. Байнгын хорооны даргыг томилох тухай асуудал

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Б.Гандулам, референт Ц.Батбаатар нар байлцав.

Байнгын хорооны даргыг томилуулах тухай Улсын Их Хурал дахь Монгол ардын намын бүлгийн саналыг Улсын Их Хурлын гишүүн, Улсын Их Хурал дах Ардын намын бүлгийн дарга Д.Хаянхярваа танилцуулав. 

Танилцуулгатай холбогдуулан Улсын Их Хурлын гишүүдээс асуулт гараагүй болно. 


Улсын Их Хурлын гишүүн Ж.Батзандан, Ж.Энхбаяр, Д.Оюунхорол, Н.Амарзаяа, Ч.Улаан нар үг хэлэв.


Ч.Улаан: - Төсвийн байнгын хорооны даргад Улсын Их Хурлын гишүүн Ч.Хүрэлбаатарын нэрийг дэвшүүлэх саналыг дэмжье гэсэн санал хураалт явуулъя. 

Зөвшөөрсөн:
10


Татгалзсан:

 0


Бүгд:


12


83.3 хувийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын гишүүн Ж.Энхбаяр Улсын Их Хурлын чуулганы нэгдсэн хуралдаанд танилцуулахаар тогтов. 

Хуралдаан 10 минут үргэлжилж, 19цаг 20 минутад өндөрлөв.

Тэмдэглэлтэй танилцсан: 

ТӨСВИЙН БАЙНГЫН ХОРООНЫ 


ХУРАЛДААН ДАРГАЛАГЧ,

УЛСЫН ИХ ХУРЛЫН ГИШҮҮН



Ч.УЛААН

Тэмдэглэл хөтөлсөн: 

ПРОТОКОЛЫН АЛБАНЫ 


ШИНЖЭЭЧ






П.МЯДАГМАА
Монгол Улсын Их Хурлын долоо дахь удаагийн сонгуулиар 

байгуулагдсан Улсын Их Хурлын анхдугаар чуулганы 
Төсвийн байнгын хорооны 2016 оны 7 дугаар 

сарын 21-ний өдөр /Пүрэв гараг/-ийн  
хуралдааны дэлгэрэнгүй тэмдэглэл

Ч.Улаан: -Байнгын хорооны хуралдааныг нээе гэсэн саналтай байна. Санал нэгдэж байна. Монгол Улсын Их Хурлын чуулганы дэгийн тухай хуулийн 11 дүгээр зүйлийн 11.2 дахь заалтыг баримтлан Байнгын хорооны гишүүдийн насаар хамгийн ахмад нь хуралдааныг даргалж зохион байгуулдаг гэдэг дэгээр намайг даргалаач гэсэн юм байна. Нөгөө талаар халаагаа өгч байгаа Төсвийн байнгын хорооны дарга би бас энэ хурлаа бас даргалах ийм завшаан тохиож ээ. 

Ингээд Байнгын хорооны гишүүдийн ирц хүрсэн байна. Байнгын хороогоор хэлэлцэх асуудлыг танилцуулъя. Нэг асуудал хэлэлцэнэ. 

Байнгын хорооны даргыг сонгох тухай асуудал байна. Хэлэлцэх асуудлаар өөр саналтай гишүүд байна уу, алга байна. 

Төсвийн байнгын хорооны даргад нэр дэвшүүлэх тухай саналыг Монгол Ардын намын бүлгийн төлөөлөл хэн танилцуулах юм бэ. 

Монгол Улсын Их Хурлын чуулганы хуралдааны дэгийн тухай хуулийн 15 дугаар зүйлийн 15.1-д Байнгын хорооны бүрэлдэхүүнд орсон гишүүдийн дотроос олонхийн саналаар Байнгын хороон даргад нэр дэвшүүлнэ гэж заасан байна. Тийм учраас манай Байнгын хороодын гишүүдийн дотроос л нэг хүнийг нэрийг бодлогоор гаргаж ирэх байх. Тэрэн дээр нь тойрч хэдүүлээ ярилцъя. 

Дэгийн хуулийн дагуу Байнгын хорооны гишүүдийн дотроос Байнгын хорооны даргад нэр дэвшүүлэх саналыг Монгол ардын намын бүлгийн дарга Хаянхярваа танилцуулна. 

Д.Хаянхярваа: -Гишүүдийн өдрийн амгаланг айлтгая. Монгол ардын намын бүлгээс Төсвийн байнгын хорооны даргаар Чимэдийн Хүрэлбаатарыг томилуулахаар санал оруулж байна. Чимэдийн Хүрэлбаатар бол Төсвийн байнгын хороог даргалж энэ хүнд хэцүү цагт Монгол Улсын төсөв, санхүү, эдийн засгийн бодлогын талаар гаргах шийдвэрүүдэд тодорхой үр дүнтэй ажиллаж чадах ийм боловсон хүчин гэж үзэж байгаа. 


Хүрэлбаатар гишүүн туршлагатай парламентич гурав дахь удаагаа парламентад сонгогдоод ажиллаж байгаа. Хүрэлбаатар гишүүний ажилласан байдал, төгссөн сургуулийн талаар дэлгэрэнгүй яриад яах вэ бүгд мэднэ. ОХУ-ын Ленинградын Санхүү эдийн засгийн дээд сургуулийг Төлөвлөгөө эдийн засагч мэргэжлээр төгссөн. Австралийн Сиднейн их сургуулийг Эдийн засагч мэргэжлээр тус тус төгссөн ийм одоо Боловсролын түвшинтэй. 

Ажилласан нь бол Засгийн газрын гишүүн, Эрчим хүчний сайд, Хэрэг эрхлэх газрын дарга, төрийн сайд, Сангийн яамны төрийн нарийн бичгийн дарга гээд төрийн өндөр дээд албан тушаалуудыг хашиж байсан манай ийм туршлагатай боловсон хүчин байгаа. Ийм туршлагатай парламентын гишүүн хүнийг Төсвийн байнгын хорооны даргаар томилж өгөхийг гишүүдээсээ хүсье.

Ч.Улаан: -Хаянхярваа даргад баярлалаа. Танилцуулгатай холбогдуулан асуулт асуух гишүүд байна уу. За Батзандан гишүүнээр тасалъя. Батзандан гишүүн. 

Ж.Батзандан: -Төсвийн байнгын хорооны даргыг томилох гэж байна. Монгол ардын намын Хүрэлбаатар гишүүнийг Төсвийн байнгын хорооны даргад нэр дэвшүүлж байна гэж бид ойлгож байгаа. Тэгэхээр Хүрэлбаатар гишүүн бол Санхүү эдийн засгийн өндөр мэдлэг боловсролтой бас төрийн захиргааны, төрийн удирдлагын өндөр боловсролтой ийм хүн байгааг бид мэднэ. Тэгэхдээ өнөөдөр Монгол Улсын төсвийн асуудлыг бид Төсвийн байнгын хороо бодлогоо тодорхойлж явна. Өнөөдрийг хүртэл Монгол Улсын төсөв алдагдалтай явж ирсэн. Төсвийн бодлогод алдаа гарсан гэдгийг бид мэдэж байгаа. Нуугаад байх юм байхгүй. Гэхдээ шинээр томилогдох Байнгын хорооны дарга маань өмнөх Засгийн газруудын болон өмнөх Улсын Их Хурлуудын үед хийж байсан сайн ажлыг нь үргэлжлүүлж алдаатай муу ажлуудыг нь засаж залруулж урагшлах ёстой. Түүнээс бус өмнөх Улсын Их Хурал, өмнөх Засгийн газар ийм муу юм хийж байсан учраас бид ч гэсэн хийнэ гээд муу жишгээс муу үлгэр жишээ авч ажиллаж ерөөсөө болохгүй. 

Сүүлийн үед манай Ардын намын нөхдүүдийн амнаас өмнөх Засгийн газар, өмнөх Улсын Их Хурал өмнөх нам ийм муу юм ийм муу аргаар хийж басан учраас бид хийнэ гэдэг үг сүүлийн үед их гарч байгаа. Ингэж болохгүй шүү. Бид намаараа хуваагдахгүй, Монгол гэдэг нэг л улс байгаа. Ардчилсан намын Монгол, Ардын намын Монгол гэж бол байхгүй. Энийг ойлгож ажиллаарай гэж хэлмээр байна. Төсвийн реформыг хийхээс өөр аргагүй болсон. Төсвийн зарлагын реформ хийх ёстой. Төсвийн орлогын реформ хийх ёстой. Орлогоо бид нар хий бичдэг, буруу тооцдог. Зарлагаа бичдэг мэдээж зарлага гарна. Төсвийн орлогын цоорхой үүсээд ирэхээр үнэт цаас гаргах бонд гаргах маягаар бид нөхөж ирсэн. Үе үеийн Засгийн газруудын алдаа үүнд л байсан. Үүнээс болж Засгийн газрын өр тэнгэрт тулсан байгаа. Төсвийн тухай хууль, Төсвийн тогтвортой байдлын тухай хуульд заасан өрийн хэмжээ зээлийн хэмжээ хэрээс хэтэрсэн. Энийг бүгдээрээ мэдэж байгаа. Өнгөрсөн 4 жил Ардын нам, Ардчилсан нам хоёр хамтарч засаглаж байсан он жилүүд ч бий. Хувьсгалт нам, Ардчилсан нам хоёр хамтарч засаглаж байсан тэр үед ч Улаан гишүүн Төсвийн байнгын хорооны дарга, Сангийн сайд хийж байсан. Тэгэхээр бид цаашаа төсвийн реформ гэдэг юмыг өргөн агуулгаар нь харж хийж байж энэ Өрийн удирдлагын тухай хууль, Төсвийн тогтвортой байдлын тухай хууль энэ гол гол хуулиудаа бид өөрчилж байж урагшилна. 

Тэгэхээр шинэ Байнгын хорооны дарга шинэ дарга маань ер нь том реформ хийнэ, төсөвт том реформ хийнэ гэдэг бодолтой байгаасай билээ. Хүсэлтэй байгаасай билээ. Намынхаа мөрийн хөтөлбөрийг хэрэгжүүлж ажиллаарай гэж хэлмээр байна. Гарч байгаа зарлага бүрийн 50-аас доошгүй хувь нь Төсвийн орлогыг нэмэгдүүлэх чиглэлд байгаасай гэж хүсэж байгаа юм. Манай гарч байгаа зарлага бүр зарлага болж гардаг. Төсвийн чинь зарлагын хэдэн хувь нь буцаад төсөвт хэдэн хувийн орлогыг нэмэгдүүлэх юм бэ гэдэг бодлоготой байгаасай билээ. Төсвийн орлогыг нэмэгдүүлье гэвэл орлогын эх үүсвэрүүдээ л бид нэмэх ёстой. Энэ вексель бичдэг, бонд тавьдаг, вексель бонд хоёр дээр тулгуурладаг төсвөө одоо бид зогсоох ёстой. Энэ чиглэлд бодлого гаргаарай гэж би шинэ даргад хэлье. Ингээд таныг дэмжиж байгаагаа илэрхийлье. 

Ч.Улаан: -Асуулт асуусангүй санал хэлчихлээ. Өөр санал хэлэх гишүүн байна уу. Санал асуулт хоёр хамт явчихлаа. Энхбаяр гишүүн. 

Ж.Энхбаяр: -Нэр дэвшигчийг дэмжиж байна. Мэргэшсэн, мэргэжлийн хүн. Төсөв санхүүгийн нөхцөл байдал туйлын амаргүй хүнд байгаа. Макро эдийн засгийн гол үзүүлэлтүүд уналттай. Ойрын 2 жилдээ түүхий эдийн үнэ хөдөлгөөнд олигтой өөрчлөлт орохгүй бид төсөв, санхүүгийн сахилга батыг дээд зэргээр сахиулах ийм шаардлага бий болно. Хүрэлбаатар гишүүн мэргэжлийн хүний хувьд нөгөө талаасаа Монгол Улс парламентын засаглалтай орны хувьд бид Засгийн газрыг нэлээд шахаж шаардаж нэлээд мэргэжлийн бодлого явуулах том сорилт манай Байнгын хороонд ирэх байх. Энэ үүргээ амжилттай биелүүлэхийг хүсье. Амжилт хүсэж, дэмжиж байна. 

Ч.Улаан: -Оюунхорол гишүүн. 

Д.Оюунхорол: -Баярлалаа. Хүрэлбаатар гишүүндээ бас баяр хүргэе. Үнэхээр бас Монголын парламентад байгаа мэргэшсэн манай мэргэжлийн эдийн засаг, банк санхүүгийн салбарыг хамгийн сайн мэддэг бас энэ Байнгын хороонд хамгийн идэвхтэй байж Монгол Улсын эдийн засгийн нөхцөл байдлыг бодитойгоор дүгнэж, алдаа оноог нь засаж залруулах гэж үргэлж бас дуугардаг тэгж ажилладаг байсан. Бид бас энэ төсвийн бодлогын алдаа оноог бас ярилцаж энэ төсвийг эрүүлжүүлэх гэж нэлээд их хамтран зүтгэж ажилладаг байсан. Тэгээд энэ ажлыг бол манай Хүрлээ хамгийн сайн хийж чадна. Ийм том доктор гэж ойлгож байна. Тийм учраас энэ Монгол Улсын эдийн засгийн хямралыг гэтлэн давахад Монгол Улсын эдийн засгийн бодлогыг эрүүлжүүлэхэд хамгийн их таны оюун ухаан мэдлэг, дадлага, туршлага хэрэг болно. Тийм учраас удирдаж залж чадах  хүн нь ганцхан та байсан гэж хэлмээр байна. Амжилт хүсье. Энэ ажлыг бол манай Хүрлээ хамгийн сайн мэргэжлийн түвшинд хийж чадна гэж хэлмээр байна. 

Баярлалаа. Амжилт хүсье. 

Ч.Улаан: -Амарзаяа. 

Н.Амарзаяа: -Хүрэлбаатар гишүүнд амжилт хүсэж баяр хүргэж байна. Бид бас санхүүгийн салбарт хамтдаа олон жил ажилласан. Энэ хүний удирдлага дор санхүүгийн салбарын үйл ажиллагааг бас мэдэж хамтарч ажиллаж байдгийн хувьд танд Монгол Улсын хэмжээний эдийн засгийн гол асуудал бол төсвийн асуудлыг өөрөө бие даагаад нөгөө талаараа Монгол Улсын хэмжээний эдийн засгийн бодлогын асуудал, төсөв санхүүгийн гол эзлэх байр суурийн хүрээнд нөлөөлөх ийм боломж чадал бол танд бий гэж ингэж хүлээн зөвшөөрч үнэлж талархаж байна. Нөгөө талаараа би зөвхөн уул уурхай түшиглэсэн эдийн засгийн орлогын бааз суурь дээр Монгол Улс хэдий хэмжээнд явах юм болдоо. Өмнөговь аймаг өнөөдөр стратегийн ач холбогдолтой уул уурхай түшиглэсэн ийм бааз суурьтай Өмнөговь аймгийн хувьд хөгжил маань ямар түвшинд явж байгаа билээ. Яг энэ утгаараа Монгол Улсын эдийн засгийн төвшин нөхцөл байдалд бас ямар байгаа билээ.

Бид, өөр уул уурхайгаас гадна өөр эдийн засгийн орлого, төсвийн орлого бааз суурийг бүрдүүлэх боломжид өөр салбар өөр байгаль орчин, хүнс, хөдөө аж ахуй гэсэн энэ гол салбаруудаас орж ирэх энэ төсвийн орлогын бүрдүүлэлт бааз суурийг нэмэгдүүлэх ямар боломж нөхцөл байдаг юм болдоо. Энэ дээр бас тодорхой хэмжээний бодлого хэрэгтэй байх гэж ингэж бодож байгаа. Нөгөө талаараа сүүлийн үед Монгол Улсын төсөв санхүүгийн нөхцөл байдал хүндэрсэнтэй холбоотой иргэдийн ахуй амьдралаас тэдний талхны мөнгөнөөс бензиний мөнгөнөөс нь төсвийн орлогыг бүрдүүлдэг ийм одоо тогтолцоо яваад байх шиг байна. Тухайлбал тэр жолооч нараас талхны мөнгөнөөс НӨТ авч байгаа байдал энэ тэр гээд. Иргэдийн зөвхөн өнөөдрийн талхны мөнгөнөөс нь биш Монгол Улсын төсвийн орлого бааз суурийг бүрдүүлэх бүрэн боломж бол Монгол Улсын хэмжээнд бүх л баялаг бүх л нөөцөөрөө бол бүрэн боломжтой байж байгаа.

Ийм шинэ эдийн засгийн орлогыг бүрдүүлэхэд төсвийн орлого бааз суурийг бүрдүүлэхэд шинэ менежмент, шинэ зах зээл, шинэ боломжийг бүрдүүлэх ийм боломжийн төлөө бол манай Төсвийн байнгын хороо нээлттэй их идэвхтэй ажиллах ийм боломж бол байгаа гэдгийг харж байгаа. Тэгээд таны ажилд амжилт хүсье. 

Ч.Улаан: -Амарзаяад баярлалаа. Өөр санал хэлэх гишүүд бий юу. Би ч гэсэн Хүрэлбаатар даргыг дэмжиж байна. Энэ системд бид хамтарч олон жил ажиллаж байгаа. Өнөөдөр төсөв санхүүгийн байдал онцгой анхаарал татсан хариуцлагатай үе гэдгийг олон дахин нуршиж ярих шаардлага байхгүй. Ийм учраас мэргэжлийн байнгын хороон дээр мэргэжлийн хүн томилогдох нь бол зүйтэй юм гэж би хувьдаа дэмжиж байна. Ингээд гишүүд асуулт асууж хариулт авч, үгээ хэлж дууслаа. 

Одоо санал хураалт явуулъя. Төсвийн байнгын хорооны даргаар Улсын Их Хурлын гишүүн Чимэдийн Хүрэлбаатарыг сонгохоор нэр дэвшүүлснийг дэмжье гэдэг санал хураалт явж байна. Санал хураалт явлаа. Санал хураалтад 12 гишүүн оролцож, 10 гишүүн дэмжиж, 83.3 хувийн саналаар Хүрэлбаатар гишүүнийг дэмжиж байна. Санал хураалтын дүнг танилцууллаа. 

Төсвийн байнгын хорооны даргыг сонгох тухай асуудлыг хэлэлцсэний дараа Байнгын хорооноос дүгнэлт гарна. Санал, дүгнэлтийг чуулганы нэгдсэн хуралдаанд хэн танилцуулах вэ. Би хөдөө явах гэж байна. Энхбаяр гишүүн танилцуулъя. 

Тогтоол бол нэгдсэн журмаар Байнгын хороодын дарга нарын нэгдсэн тогтоол Их Хурал дээр орж хэлэлцэгддэг. Тэрэнд бол бид Байнгын хороон даргаар Хүрэлбаатарыгаа дэмжлээ гэдэг санал маань ороод тогтоолын нэг хэсэг болоод ингээд явна. Ингээд Байнгын хороон даргыг томилох асуудлыг хэлэлцэж дууслаа. Амжилт хүсье. 

ДУУНЫ БИЧЛЭГЭЭС 

БУУЛГАСАН                                               П.МЯДАГМАА

